
Annotatsiya. Mazkur maqolada mustaqillik davri oʻzbek dramaturgiyasining mavzu koʼlami, 

dramalarda nazariy masalalarning yoritilishi jahon dramaturgiyasi, xususan, fransuz, nemis, ispan 

va italyan dramaturgiyasidagi nazariy jihatlari qiyosiy tahlilga tortilgan. 

Annotation. This scientific article examines the general theoretical problems of Uzbek drama 

of the period of independence. The subject area of Uzbek dramaturgy, theoretical problems of 

dramaturgy, theoretical aspects of world dramaturgy, in particular, French, German, Spanish and 

Italian dramaturgy, are subjected to comparative analysis. 

Barchamizga maʼlumki, istiqlol davri adabiyotining yoʻnalishlari, mavzular 

koʻlami, qahramonlari va dramatik konflikt tabiati, mualliflarning yondashuvi hamda 

yaratilgan asarlar poetikasigacha boʻlgan jarayonlar, siyosiy-mafkuraviy toʻsiqlardan 

xoli boʻlgan erkin ijodiy muhit, jahon adabiyotining hayotbaxsh adabiy-estetik 

anʼanalari poydevori ustiga qurilmoqda. Shunga koʻra ham mustaqillik davri oʻzbek 

dramaturgiyasi oʻziga xos ijodiy-estetik jarayon deb hisoblash mumkin.  

Adabiyotshunoslar B.Imomov, H.Hakimov, H.Abdusamatov, S.Mirvaliev, 

Q.Joʻraev, I.Gʻaniev, Sh.Rizaev, A.Soliev, T.Islomov, B.Sheraliev, N.Odilova, 

D.Rasulmuhamedova, D.Rahmatullaeva, M.Otajonova, M.Umarova, N.Tursunovalar 

tomonidan amalga oshirilgan tadqiqotlarda oʻzbek dramaturgiyasining rivojlanishi va 

shakllanishi tadrijiylik asosida tadqiq etilgan. Ularda oʻzbek dramaturgiyasi tarixi, 

drama nazariyasi, dramaturg mahorati, tarixiy voqelikning badiiy talqini, jadid 

dramasining tabiati, tarix, zamon va qahramon, sahnaviylik sirlari kabi muammolar 

keng tahlilga tortildi. Maqolani yoritishda sotsiologik, qiyosiy-tarixiy, qiyosiy-

tipologik va badiiy-estetik tahlil metodlaridan foydalanilgan. 

Oʼzbek jadid dramaturgiyasi va teatri tarixan qisqa davr (1911-1913)ni oʼz 

ichiga oladi. Mahmudxoʻja Behbudiy, Abdurauf Fitrat, Abdulhamid Choʻlpon, 

Abdulla Qodiriy, Hoji Muin, Abdulla Badriy, Nusratulla Qudratulla qalamiga mansub 

pyesalar, Abdulla Avloniy va Hamzaning ayrim sahna asarlari istiqlol yillariga kelib 

yanada keng ommalashdi.  

Shubhasiz, oʻzbek jadid dramasi oʻz mazmun-mohiyatiga koʻra Yevropa, 

qolaversa, turk, tatar, ozarbayjon va rus dramaturgiyasi tajribalari, realistik 

tamoyillariga tayangan holda maʼrifatparvarlik yoʻnalishida taraqqiy qildi. 

M.Behbudiy, A.Avloniy, Hamza, Gʻ.Zafariy, Fitrat kabi dramaturglarning asarlarida 

bu hol mavzuni ijtimoiy-maʼrifiy nuqson va ziddiyatlar negizida tanlash, qahramonlar 

obrazi, xarakter xususiyatlarini ochish, syujet va kompozitsiya tuzish kabi jihatlar 

ifodasida namoyon boʻladi. Ilk drama va tragediyalar dastlab havaskorlik teatrlari, 

soʼngra professional jamoalar tomonidan sahnaga qoʼyildi. Shoʼro hokimiyati 

oʼrnatilgach, “inqilobiy” targʻibotchilik gʼoyalari birinchi planga chiqdi. Qiyinchilik 

bilan boʻlsa-da, inson taqdiri va ruhiy-psixologik kechinmalarini tasvirlash malakasi 

oʻzlashtirila boshlandi.  

Dramaturglar izlanish yoʻlida ogʻzaki xalq teatri anʼanalari: qiziqchi va 

masxarabozlar ijro sanʼatiga xos tasvirlash usul va vositalari, dehqon, xoʻjayin va 

xizmatkor, temirchi, yetim bola singari oddiy kishilardan tanlangan qahramonlar 

xarakterini tipiklashtirish, jonli dialoglar, impravizatsion topqirlik yoʻsinlarini ijodiy 

oʻzlashtirishga intildilar. Buning taʼsirida teatr muayyan darajada xalq hayotiga 

yaqinlashib, uning haqqoniylik darajasi ortdi. Oʻzbek dramaturgiyasi mavzu va janr 

jihatidan yangilana boshladi. Pyesalarning tarkibi – kompozitsiyasi yangilandi. 

Tashqi fabula vaziyatlari tasviridan ichki psixologik jarayonlar mohiyatini 

ifodalashga oʻtila boshladi. “Muqanna” (H.Olimjon), “Jaloliddin” (M.Shayxzoda), 

“Alisher Navoiy” (Uygʻun va Izzat Sulton) pesalarida maʼrifatparvarlik, 

insonparvarlik, vatanparvarlik gʻoyalari yetakchi pafos darajasiga koʻtarildi. “Mirzo 

Ulugʻbek” (M.Shayxzoda) falsafiy-poetik dramasida mutafakkir shaxsning 

dunyoqarashi, ijtimoiy-axloqiy qanoatlari davr va shaxs fojiasi muammosi tegrasida 

murakkab ijtimoiy-psixologik toʻqnashuvlar fonida aks etdi. “Nodirabegim” (Turob 

Toʼla) pyesasida falsafiy muammolarni poetik talqin qilishga intilish kuzatildi. 

Umuman, dramaturgiyada lirik va dramatik xususiyatlar uygʻunlasha boshladi.  

Mustaqillik davri oʻzbek dramaturgiyasida yangi uslubiy yoʻsinlar va janriy 

shakllar ana shu mustahkam poydevorga tayangan holda paydo boʻldi. Koʻplab 

dramatik asarlarda shaxs va davr muammolari qalamga olindi, sahnaga olib chiqildi. 

Bu hol oʻzbek dramaturgiyasining miqdor jihatidan oʻsishi va jahon 

dramaturgiyasining fojiali toʻqnashuvlar dramatizmi, lirizm va dramatizm sintezi, 

romantik tuygʻular hamda falsafiy umumlashmalarni ifodalash, qahramonlar 

xarakteri tasvirida ijtimoiy muammolarni psixologik dalillash kabi ilgʻor yutuqlarini 

ham imkon qadar ijodiy oʻzlashtirishiga yoʻl ochdi.  

Shubhasiz, taraqqiyot dramaning tarix va zamonaviylik yoʼnalishini belgilab 

berdi. Shuning uchun bu yillarda yaratilgan “Sohibqiron Amir Temur” (A.Oripov) 

asari falsafiy-romantik drama janriga mansub boʻlsa, xalq anʼanalari, urf-odatlarini 

avaylab-asrash mavzusidagi “Chimildiq” (E.Xushvaqtov) asari yengil va yumshoq 

yumori bilan melodramaga ancha yaqin turadi. “Farishta va Shayton” (Sanjar 

Imomov) pesasida fars (xalq teatri va komediyaga xos yengil kulgi) va grotesk 

unsurlari jamlanganligini kuzatish mumkin.  

Shu oʼrinda mazkur davrda jahon dramaturgiyasidagi yangilanishlarni tahlil etib 

oʼtish ham oʼrinli. XX-XXI asrlar davomida Sharqiy Yevropa mamlakatlarida 

dramatik asarlarni sahnalashtirish1 jarayonida chuqur tarixiy ildizlariga ega madaniy 

anʼanalardan muayyan darajada chekinish, rejissyor rolining ortishi natijasida ilgʻor 

texnologiya yutuqlaridan faol foydalanish harakati kuchaydi.  

Frantsuz teatr sanʼatida A.Arto, J.Vilar, R.Planshon, J.Kokto, A.Salakr asarlarida 

syurrealizm yetakchi yoʼnalishga aylandi2. Muammoli va intellektual teatr rivoj topdi. 

Ijtimoiy, axloqiy, diniy va estetik muammolarni aks ettirishdan voz kechish va 

mifologik syujetlarni qayta idrok etish, yangicha zamonaviy motivlar bilan boyitish 

asosidagi dramalar yuzaga keldi. Teatr sanʼatining avangard yoʼnalishlari shakl va 

uslublari, xususan, ramziy-majoziy obrazlar yaratish usullari ijodiy oʻzlashtirildi.  

Germaniyada V.Gazenklever, E.Toller, G.Kayzer, F.Unru dramalarida 

ekspressionizm estetikasi oʼzlashtirilib, hajviy pafos va falsafiy mazmun 

chuqurlashdi. Muammoli, diniy, axloqiy yoki didaktik-allegorik qarashlar – xalq 

donoligini oʼz ichiga olgan kichik hajmli hikoya (pritcha)ga asoslangan pyesalarda 

tomoshabin tuygʼularidan koʼra, uning ongiga taʼsir etish muhim sanala boshladi. 

“Total teatr”, “epik teatr” tushunchalari paydo boʼldi. “Epik teatr”ning asosiy vazifasi 

tasvirlash orqali tomoshabin hissiyotlariga taʼsir qilish emas, balki fikr-tuygʼuni 

uning ongiga yoʼnaltirish, voqelikni ratsional idrok etishga koʼmaklashish sanala 

boshladi.  

Taniqli nemis dramaturgi va rejissyori Bertold Brext, amerikalik dramaturglar 

Tenness Uilyams va Artur Millerlar ishlab chiqqan ushbu nazariyaning asosini sahna 

va tomoshabin oʻrtasidagi muloqotni oʻzgartirish masalasi tashkil qiladi. “Epik 

teatr”ning barcha tamoyillari (syujet bilan aloqadorlik, dekoratsiya va kiyim-

kechaklardan imkon qadar kamroq foydalanish, asar asosiy gʼoyasini ifodalovchi 

musiqiy parchalar kiritish, realizm va naturalizmning sintetik birlashuvi va b.) 

mantiqan shu munosabatdan kelib chiqadi.  

                                           
1
 Lebedev O.B. Kartina mira, konsepsiya lichnosti, tipologiya konflikta v literature klassitsizma // 

https://lit.wikireading.ru/45726  
2 https: //allrefrs.ru/3-9793.html ; https://www.dissercat.com/content/interpretatsiya 

Kiristofer Martalerning3 zohiran oddiy, botinan teran ramziy mazmun tashuvchi 

“raqs teatri”da esa opera, kino va drama unsurlari faol qoʼllanildi. Olamning plastik 

obrazi yaratilib, ishoraviylik kuchaytirildi.  

Italyan dramaturglari Luidji Pirandello4 va Ettore Petrolini5 avangard intellektual 

teatrga eʼtibor qaratishdi. Ispaniya teatrida mif va metaforizm, AQSh teatrlarida esa, 

ekspressionizm va realizmning murakkab uygʼunlashuvi kuzatildi. Yudjin Gladson 

OʼNil,6 Artur Miller7 asarlarida alohida odamning ruhiy dunyosini koʼrsatishga 

eʼtibor ortdi. Tenness Uilyamsning8 “plastik teatr” kontseptsiyasi yuzaga kelgach, 

ijtimoiy-psixologik dramalarda mumtoz anʼanalar rad etildi. Inson fojiasi ijtimoiy 

mohiyatini izlash, ironik kolliziyalarni kuchaytirishga eʼtibor ortdi.  

Demak, XX-XXI asrlar Sharqiy Yevropa dramaturgiyasi va sahnasida jiddiy 

oʼzgarishlar sodir boʻldi. Mavjud adabiy-madaniy anʼanalar oʻz oʻrnini syurrealistik, 

muammoli talqinlar, intellektuallik kabi ilgʻor yoʻnalishlarga boʻshatib bera boshladi. 

Mifologik syujetlarni qayta idrok etish, yangicha zamonaviy motivlar bilan boyitish 

asosidagi dramalar yuzaga keldi. Teatr sanʼatining avangard yoʻnalishlari shakl va 

uslublari, ramziy-majoziy obraz yaratish usullari, ekspressionizm estetikasi ijodiy 

oʻzlashtirildi.  Hajviy pafos va falsafiy mazmun chuqurlashdi. Muammoli va pritcha 

(1. masal, hikoyat, ramzli hikoya; qiyin (anglab boʻlmaydigan) narsa; muammo)9ga 

asoslangan pesalar yuzaga keldi. “Total teatr”, “epik teatr”, “plastik teatr”, “raqs 

teatri” tushunchalari paydo boʼldi. Adabiy sintez hodisasiga eʼtibor ortib, 

ishoraviylik, ironiya, mifologik talqinlar va metaforizm kuchaydi.  

Afsuski, mustaqillik davri oʻzbek dramaturgiyasi va teatri bunday keng koʻlamli 

oʻzgarishlarni yetarlicha ijodiy oʻzlashtira olmadi. 

Xulosa qilib aytganda, zamonaviy oʻzbek teatrida oʻquvchi (tomoshabin) 

qalbiga hayajon soladigan, mushohadaga chorlab, estetik qarashlarini charxlaydigan, 

hayotga, yaratishga undab, unga gʻayrat va zavq bagʻishlaydigan badiiy jihatdan 

baquvvat drama asarlariga kuchli ehtiyoj sezildi. Binobarin, oʻzbek dramaturgiyasi 

mavjud anʼanalar doirasida qolib ketmasligi uchun nazariy asoslari badiiy strukturasi 

bilan birga, ifoda yoʻsinlarini ham takomillashtirishi lozim. Shubhasiz, buning uchun 

jahon dramaturgiyasining yuqorida sanalgan ilgʻor tajribalarini milliy-etnik mavzu-

                                           
3 Kristof Martaler –shveysariyalik rejissyor va bastakor. Avangard (ekspressionistik) teatr (sahna asarlari) ga absurdga 

xos unsurlarni kiritgan.  
4 Luidji Pirandyello – italyan adibi va dramaturgi 1934-yilning Adabiyot boʻyicha Nobel mukofoti sovrindori    
5 Ettore Petrolini – italyan adibi, dramaturgi, teatr va kino aktyori.  
6 Yudjin Gladston OʻNil – amerikalik dramaturg 1936-yilning Adabiyot boʻyicha Nobel mukofoti sovrindori   
7 Artur Asher Miller – amerikalik yozuvchi va dramaturg. 
8 Tomas Lanir Uilyams III (taxallusi Tyenness Uilyams) – taniqli amerikalik dramaturg. 

 
9 Ruscha-oʻzbekcha lugʻat. II jild.  – T: OʻME nashriyoti, 2013. – 248 b. 

materiallar negizida ijodiy oʻzlashtirish va umuminsoniy miqyoslarga koʻtarish talab 

etiladi.  

